
      Åsmund Forfang

      Kringsett av fiendar

      Noveller

      Gyldendal

   
      
         
            Kringsatt av fiender, gå

            inn i din tid!

            Under en blodig storm –

            vi dig til strid!

            Kanskje du spør i angst,

            udekket, åpen:

            hvad skal jeg kjempe med,

            hvad er mitt våpen?

         

      

      
         
            Frå Nordahl Grieg: «Til ungdommen»

         

      

   
      «HEIÅÅÅÅ, SØLVKVIT!»

      eller Eit farvel til barndommen

      
         
            Da eg var tolv år, kjente eg den einsame ryttaren likesågodt som min eigen litjfinger
                  (og den kjente eg godt). Eg sat bakpå Sølvkvit mang ein kveld mens vi feia over slettene
                  for å nå fram i tide for å fakke forbrytarane; var med i mang ein nevekamp; hørte
                  kulene pipe forbi ørene mens stikkflammane lyste opp i halvmørke bakrom. Det hendte
                  at vi vart tekne til fange, den einsame ryttaren og eg, bundne og knebla; hadde det
                  ikkje vore for Tonto, indianarspeidaren, hadde ingen av oss levd i dag. Det var ei
                  spennande tid. Ein visste aldri kva som ville komma til å hende i den neste byen ein
                  kom til, anna enn at sølvkulene ville ligge att og minne folk om kven som hadde vore
                  på ferde.

            Sia steig eg ned av hesteryggen og såg den kvite hingsten forsvinne med ryttaren sin
                  inn i skumringa; det siste eg hørte var eit gjallande rop i det fjerne: «Heiåååå,
                  Sølvkvit!»

            Eg fekk meg andre venner.

            Eg hadde aldri venta å sjå han att; men sommaren fireogsytti, ti år seinare, møtte
                  eg han heilt uventa, langt heimaifrå både eg og han. Eg sto i det lette regnet og
                  såg utover den grå vassflata på Loch Ness da han svinga ned frå A 82 og stansa framfor inngangen til herberget. Han hadde forandra seg så mykje at eg
                  ikkje kjente han att. I staden for hatten eg hugsa frå gamle dagar hadde han no sett
                  ein hjelm på hovudet, og dei skarpe augene som så mang ein gong hadde berga oss begge
                  frå dauden, hadde søkt ly for regn og vind bak store briller ramma inn av ei tjukk
                  og svart innfatning. Han kleiv ned av scooteren med eit lite avmålt nikk i retning
                  av meg, hekta laus salveskene og klirra på støvlehælane opp steintroppa og skuva opp
                  døra.

            Slik treffest somtid gamle venner.

            Eg vart ståande og saumfara den berømte innsjøen med augene ei stund til før ei kvassare
                  regnbyge dreiv meg innadørs. Eg rusla til rommet eg vart forvist til for å finne ei
                  bok å slå i hel tida med. Det var få gjester denne dagen. Eit par jenter, som etter
                  språket å dømme var amerikanske, sat ved eit bord i det store opphaldsrommet og skeia
                  i seg rykande suppe, og ein langhåra liten tass sat forkropen i ei krå og gjømte seg
                  bak ei bok om zenbuddhisme.

            Den einsame ryttaren og eg skulle bu på same rom, viste det seg. Da eg kom inn på
                  rommet, kom handa hans flygande imot meg; eg flaksa fram med mi eiga, og dei to nevane
                  small i hop og låste seg i kvarandre. Han klemte til og sa namnet sitt. Eg peip mitt
                  tilbake, og dermed hadde vi vorte så handfast kjente at nevane våre kunne skiljast.
                  Mens vi rota i kvar vår sekk, gjekk vi i gang med den vanlege bli-kjent-praten. Jau
                  da, han var ifrå the States, frå Midt-Vesten; og eg var norsk; norsk verkeleg? javisst, norsk. Var ikkje Norge
                  eit knøttlite land? Eg måtte vedgå at sammenlikna med heimlandet hans var det nok
                  ikkje så stort, nei. Han var ikkje misfornøgd med det svaret, og fekk så vidt klapra
                  ut med at han hadde reist from home for å ta ein kikk på Europa, før han forsvann ut døra, med handkleet flagrande bak
                  seg, på veg til vaskerommet.

            Eg hadde enno ikkje kjent han att.

            Utpå kvelden, da eg sat i opphaldsrommet og grubla over eitkvart innfløkt i boka eg
                  heldt på å lesa, velta han seg ettertrykkeleg ned ved bordet mitt og drog meg bort
                  frå grublingane og inn i ein ordrik samtale om det å vera på reisefot. Han hadde ein
                  omfamnande måte å samtala på, og eg var ikkje sikker på om eg sette pris på dette
                  ordlege famntaket. Eg vrei meg litt ifrå, men spurte og gav svar etter som eg syntest
                  det passa. Han hadde ridd den kvite scooteren sin gjennom landet i ei veke, og hadde
                  mesta ein månad framfor seg. Mesteparten av den tida skulle han trille rundt på kontinentet.
                  Jau, han likte best den måten å farte rundt på, han var fri og uavhengig av alt; ja
                  det var hans måte å vera på, så å seie. Det einaste som hindra han no, var bensinrasjoneringa;
                  viss bensinstasjonane ikkje snart åpna att, ville han få problem med å komma seg vidare.
                  Desse fordømte arabarane! Dermed dreidde samtalen inn på politikk, og vi var ikkje
                  så einige lenger. Eg ymta frampå om at rett og gale i politikken kanskje ikkje var
                  så nært knytt sammen med kor laust lokket på bensintanken sat som han syntes å meine.
                  Enten greip han ikkje poenget mitt, eller så var han ikkje eigentleg interessert i
                  å diskutere politikk; plutseleg var han iallfall svært så oppteken av kva eg dreiv
                  med back in Norway. Eg fortalte eitt og anna, plussa på her og trekte ifrå der. Sjøl var han ferdigutdanna
                  Bachelor of Arts, og hadde ei god stilling i forretningslivet. Så la han ut i det vide og breie om
                  ting han hadde vore med på, kraup retteleg sammen for å grava fram opplevingar det
                  lyste av. Eg tok til å mislike fyren; han var så åpenbart ute etter å sole seg i mi
                  beundring at eg gjorde meg blind for den vesle, redde ungen som kava seg fram imellom
                  orda hans. Eg gjorde meg passeleg uinteressert, og datt berre inn med eit og anna
                  dusinordet her og der.

            Han må ha merka det, for da ei av dei to amerikanske jentene ved sidebordet spurte
                  over til oss om vi hadde fyrstikker, svinga han seg i ei einaste feiande rørsle bort
                  ifrå stolen han sat på, over halvannan meter golvflate og ned på stolen for enden
                  av bordet, midt mellom dei to jentene. Eg var verkeleg imponert over retretten. Før
                  han hadde tent på dei to ventande sigarettane hadde han åpna slusane att og let ordfossen
                  skylle mot dei to raudleta ansikta. Jentene himla med augene imot han og tykte visst
                  at han var noko av ei åpenbaring. Eg var plutseleg luft for han, og nytta høvet til
                  å puste fritt. Dei var alt langt inne i ein samtale; han sat og buldra som ein konge
                  mellom dei to jentene.

            Kven han var fekk eg ikkje greie på før neste morgon da eg skulle dra. Han såg at
                  eg heldt på å pakke ferdig, og kom slengande med neven, sa at det hadde vore hyggeleg
                  å treffe meg, og alt det der. Sjøl skulle han berre legge att eit par sølvkuler, så
                  skulle han reise han óg. Eg stussa og såg opp frå sekken. Sølvkuler? Han forklarte
                  villig vekk. Kanskje ville det ikkje vera like lett å forstå for nordmenn som for
                  amerikanarar, som har vakse opp mellom filmlerretet og fjernsynsskjermen. Sølvkuler
                  var kjennemerket til ein av dei mest berømte heltane; når han sa at han skulle legge
                  att eit par sølvkuler hos dei to jentene han hadde snakka med kvelden før, ville ein
                  kvar amerikanar forstå kva han meinte. Han trekte på skuldrene og gjekk.

            Eg forsto meir enn han trudde.

            Her var det sjølvaste den einsame ryttaren som ramla omkring, og ikkje nokon kvensomhelst.
                  Det var den einsame ryttaren som rulla rundt på vegane på jakt etter eitkvart å ordne
                  opp i. Eg måtte flire. På dei ti åra som var gått sia eg kjente han som best, hadde
                  han forandra seg ikkje så reint lite. Her var det ikkje mykje att av det som skremte
                  vatnet av alle forbrytarar i kvar ein småby i Vesten.

            Eg stansa i tankane mine.

            Var det eg som hugsa feil? Hadde han vore slik all sin dag? Hadde eg som tolvåring
                  vorte lurt av ein bløffmakar? Eg måtte flire att. No hadde eg iallfall ingen trong
                  til å ta opp att vennskapet. Eg hadde klatra ned frå ryggen til Sølvkvit for alltid.

            Eg drygde litt lenger enn eg hadde tenkt og sat på troppa og streva med vandrarskorne
                  da den einsame ryttaren kom knakkande på høge hælar med ei salveske i kvar hand.

            – Nå, gjekk det bra? spurte eg med eit smil.

            Han nikka og blunka til meg. Han sala opp scooteren og sette seg opp. Straks etter
                  trilla han ut på A 82.

            Ein djevel fauk opp i meg.

            – Hels Tonto! skreik eg etter han.

            Eg trur ikkje han hørte meg; men frå bak ein sving tykte eg at eg hørte eit underleg
                  kjent og fjernt rop: «Heiåååå, Sølvkvit! Heiåååå....!»

